ТУГАН  ТЕЛЕМ – ИРКӘ  ГӨЛЕМ

( Әдәби- музыкаль кичә)

     Зал  бизәлеше: - Үткәреләчәк  чараның  исеме  языла.

     -  Китап  күргәзмәсе төзелә: “Тел дигән дәрья бар”

     -  Туган тел турында дисклар әзерләп куела.

  1 А.Б.  ЮНЕСКО  мәгълүматларына караганда, татар теле үзенең төзеклеге, формасы һәм эзлеклелеге буенча дөньяда дүртенче, ә күпъяклы, киң танылган булуы белән 14 нче урында тора. Димәк, безнең туган телебез компьютер теле буларак та кулланыла ала. Өстәвенә, төрле халыклар белән аралашырга мөмкинлек тудыра.
 2 А.Б.  Бүгенге көндә татар телендә 7 миллионнан артык кеше сөйләшә. Шуның 2 миллионга якыны- Татарстанда, калганнары Россиянең төрле төбәкләрендә һәм Финляндия, Төркия, Кытай, Америка, Алмания, Япония, Австралия, Румыния, Польшада һәм башка чит илләрдә яши.

 3 А.Б.  Республикабызда  татар һәм рус телләре тигез хокуклы дәүләт теле дип игълан ителде. Ул телләрнең икесен дә яхшы белү- безнең бурычыбыз. Шул уңайдан рус милләтеннән булган укучыларның да шигырь укуларын тыңлап үтәрбез.

Шигырь:”Тел- халыкның  горурлыгы” Р.Сафин.

 1 А.Б.  Татар  теле... Күп гасырлык тарихы булган, К.Насыйрилар, Тукайлар нигез салган, Моабитның таш диварлары эчендә дә тынмыйча, бөтен дөньяга яңгыраган, утларга- суларга салсалар да, иң- иң авыр кимсетүләргә дә түзгән, сынмаган- сыгылмаган, баш имәгән  горур татар теле!  Бүгенге кичәбезне сиңа багышлыйбыз.

 2  А.Б.  Кемнәр генә сиңа сокланмаган, кемнәр генә синең ярдәмеңдә дөньяны танып белмәгән.

                                     И минем җандай кадерлем,

                                     И җылы, туган телем!

                                     Кайгылар теле түгел син,

                                     Шатлыгым теле бүген.

                                     Тик синең ярдәм белән мин,

                                     Тик синең сүзләр  белән.

                                      Уйларын  йөрәккәемнең

                                      Дөньяга әйтә беләм.    Хәсән  Туфан.

  1 А.Б.  Туган тел ул- Ватан, туган җир, ата- ана сүзләре белән бер үк дәрәҗәдә тора торган бөек, изге һәм кадерле сүз. Аны тугач та ишетә һәм өйрәнә башлыйсың, шуңа да аны туган тел дип атыйлар. Ул телгә баланы, башлап, аның иң газиз кешесе- анасы өйрәтә, шул телдә аңа бишек җырлары җырлый, иркәли, юата.

                         Шигырь:  “Ана теле”  Г.Афзал.

  2 А.Б.   Бөек шагыйребез Г.Тукайның инде канатлы сүзләр булып киткән “И туган тел, и матур тел, әткәм- әнкәмнең теле” дигән шигырь юллары бар. Никадәр хис белән, ничек дөрес һәм югары бәя биргән шагыйрь туган телгә!

                         Җыр” Туган тел” Г.Тукай

                       Шигырь:  “Ана  теле”  М.Гафури.
                        Үз ана телем- минем өчен иң тәмле тел.

                        Үз телем- үз әйберем булган өчен ярата күңел.

                        Шул ана телем белән мин максудымны аңлатам.

                        Шул анам теле белән “бала” диләр анам- атам.

                        Шул тел аркылы иман, уку- язуны өйрәнәм,

                        Шул тел аркылы кып, белеп булырмын чын адәм.

                        Мин бала чактук “әти- әни” дидем шул тел белән.

                        Һәм дә әнкәм миңа “бәбкәм” дигән ул тел белән.

                        Әле дә шул тел белән укыйм, язам һәм сөйләшәм.

                        Шул татар теле белән көйлим берәр көй көйләсәм

                        Һәрвакыт шул тел белән язган матур китап укыйм.

                        Бервакыт шул тел белән тарих укыйм, хисап укыйм.

    1 А.Б.   Әлеге шигъри юллар ана теленең тылсымлы көчен искиткеч бер осталык белән әйтеп бирәләр. Ничек сөймисең ди туган телеңне! Туган телдә иң беренче мәртәбә йөрәккә якын һәм кадерле булган сүзләр”әни”, “әти “ не әйткәнбез. Туган телдә шатланабыз, көләбез, туган телдә кайгырабыз. Иң җылы сүзләр безнең йөрәккә туган телдә тизрәк барып җитә, дөньяның ямен туган тел аша тоябыз.
                       Шигырь: “Туган тел”  Х.Туфан.

  2 А.Б.  Әйе, Туган телдә, аңа телебездә әйтелгән ягымлы сүзләр җанга азык булып керә. “Җылы сүз- җан  азыгы”, дип тикмәгә генә әйтмиләр.

                                  Тәндә җаның саклар өчен ни кирәк?

                                  Сөтле чәем, кара икмәк, эш кирәк.

                                  Күңелең шат булсын өчен ни 

                                  Янәшәмдә җаным сөйгән яр кирәк.

                                  Чын бәхетле булу өчен ни кирәк?

                                  Якыннарның җылы сүзе, наз кирәк.

                                  Кирәкнең дә иң кирәге, ни кирәк?

                                  Саф һавалы, Ана телле

                                  Газиз туган ил кирәк.

                                                                      Роза Хафизова.

 1А.Б.  Иң борынгы, моңлы газиз, матур, саф туган телебезгә галимнәр, язучылар, шагыйрьләр дан җырлаганнар. Шуның турында берничә шигырь тыңлап үтик. 

                                  Шигырь: “Туган тел” Р.Гарипов.

                                                   “Туган тел” И.Гыйләҗев.

 2 А.Б.   Телдә халыкның милли психологиясе, характеры ачыла, тарихы һәм мәдәнияте чагылыш таба. Туган телне яхшы белү, саклау һәм үстерү- ул телдә иҗат ителгән әдәбиятны, сәнгатьне үзләштерү, үстерү, халыкның рухи телдә хәзинәләрен, мәдәниятен, тарихын, авыз иҗатын киләчәк буыннар өчен саклап калу дигән сүз.
                                  Шигырь: “Алтын хәзинә” Хәмид Вәлиди. 

 1А.Б.  Ана теле бар матурлыгы, нәфислеге, моңы белән җанга сеңгән һәм үсә төшкәч, башка телләрнең дә кирәклеген аңларга ярдәм иткән. Рус һәм татар телләрен яхшы белү- безнең бурычыбыз. Дәрдмәнд тә бит: “Кил, өйрән, бер башка телне,

                                         Бүген телләр белү яхшы һөнәрдер”- дигән.

                                        ВИКТОРИНА

1.  Тел сүзе нинди мәгънәләрдә йөри? 

    ( уй-фикерне белдерү ысулы, милләтнең сөйләшен күрсәтүче, сөйләү органы)

2.  Өч иҗекле генә булса да, 39 хәрефне үз эченә ала.( Алфавит)

3.  Туган тел, туган ил сүзләрен ничек укырга? ( Сулдан уңга)
4. Тел турында мәкаль. ( Тел дигән дәрья бар.  Тел күрке- сүз. Тел- тормышның көзгесе.

5.  Беренче татар тел галиме. ( Каюм Насыйри)

6.  Тел белгече. ( Филолог)

7.  Эш кәгазе. (Гариза)

8.  Грамматиканың бер бүлеге. ( Синтаксис)

9.  Беренче иҗеге- боерык фигыль
     Икенче иҗеге- атау җөмлә

     Икесе бергә- кыйммәтле метал исеме. ( Алтын)

10. Гафу итүне бер сүз белән ничек әйтергә? ( Кичерү)

                                 “Парлы сүзләр”сүзлеге

                        Бала- чага               ребенок- жалит

                        Ир- ат                      мужчина- лошадь

                        Йорт- кура              дом- сухой стебель

                        Йорт- җир               дом- земля
                        Коры- сары             сухой- желтый

                        Хатын- кыз             женщина- девочка

                        Явым- төшем          осадок- спуск

                        Язу- сызу                 писать- чертить

                                «Сатирик» сүзлек: 

      Көндәлек- начар билгеләр алганда югалып тора торган кенәгә.

      Дәфтәр бите- очырткыч ясау өчен махсус материал.

      Тәнәфес- күпләрне “2” ледән коткара торган чара.

      Бүрек- сикерми торган туп.

      Дус- контроль эш вакытында иң кирәкле кеше.
      Класс тәрәзәсе- класста утырып та, урамда барган 

      күренешләрне карап утыру өчен.

                              Фразеологик әйтелмәнең аңлатмасы ничек:

        Канга тоз салу- ачу китерү, рәнҗетү.

        Кызыл әтәч җибәрү- ут төртү.

        Күз буу- алдау, гипнозлау.

        Орчык буе- бәләкәй, кыска буйлы.

        Сүз капчыгы- гайбәтче.

        Тегермән шәп тарту- аппетит яхшы булу.

        Әтәч җибәрү- ут төртү.

         Җәрәхәткә тоз салу- кайгы өстенә кайгы өстәү

          Һушын алу- бик каты куркыту, гаҗәпләндерү

